
Uunga siunnersuut: Kalaallit Nunaanni Inatsisartunut qinersisarneq pillugu Inatsisar-

tut inatsisaata allanngortinneqarneranik Inatsisartut inatsisaat nr. xx, uu. qqqq 2018-

imeersoq 

(Partiit qinigassanngortitsisinnaatitaanerat, namminersorneq pillugu inatsimmi taaguutinut 

naleqqussaaneq, inatsisiliornerillu allanngornerisa malitsigisaannik iluarsiinerit) 

 

 

Saqqummiussissut 
(Inatsisartunut ilaasortaq Bentiaraq Ottosen, Atassut) 

 

 

 

Siullermeerneqarnera 

 

 

Atassut 1978-imi namminersornerulluni oqartussaanerup eqqunneqarnissaa ukiumik ataatsi-

mik sioqqullugu pilersinneqarpoq, tamatumalu kingorna qinersinerni tamani Inatsisartunut 

ilaasortaatitaqartarsimalluni. Qinigaaffimmili kingullermi partiip ilaasortaatitai marluusut 

partiimut allamut nuupput, taamalu qinersinissap nalunaarutigineqarnerani Atassut Inatsisar-

tunut ilaasortaatitaqarunnaarsimalluni. 

 

Tamatuma malitsigaa Inatsisartunut qinersinermut kingullermut qinigassanngortitaqarsinnaas-

saguni partiip, partiit nutaarluinnarmik pilersinneqarsimasut assigalugit, qinigassanngortitsi-

sunit atsiornernik katersisariaqarsimanera. 

 

Partiit Inatsisartunut qinersinermi kingullermi Inatsisartunut ilaasortaatitaqalersut qinigassan-

ngortitsisunit atsiornernik katerseqqaaratik qinigassanngortitsisinnaagaluarpummi - kisiannili 

aatsaat qinersinissap nalunaarutigineqarnerani suli ilaasortaatitaqarunik. Tamanna Kalaallit 

Nunaanni Inatsisartunut qinersisarneq pillugu inatsisartut inatsisaanni atuuttumi aalajanger-

sakkap ataatsip (§ 11, imm. 1) malitsigaa. 

 

Aalajangersakkap taassuma, ullutsinnut naleqqukkunnaartutut isigineqartup, allanngortinne-

qarnissaa Inatsisissatut siunnersuutip matuma siunertaraa. 

Taamaalilluni siunnersuutikkut qaqugu partiip ingerlaannartumik (tassa qinigassanngortitsi-

sunit atsiornernik katerseqqaartariaqaratik) Inatsisartunut qinersinermi qinigassanngortissin-

naaneranut piumasaqaatit allanngortinneqassapput. 

 

Tamatuma kingorna ingerlaannartumik qinigassanngortitsisinnaanermut partiip Inatsisartunut 

qinersinermi kingullermi Inatsisartunut ilaasortaatitaqalersimanera suli piumasaqaataassaaq, 

akerlianillu partiip suli Inatsisartunut ilaasortaatitaqarnissaanik piumasaqaat maannamut 

atuussimasoq atorunnaarsinneqarluni. 

 

Ulluinnarni ingerlaannartumik qinigassanngortitsisinnaanissamut sukumiinerusumik piumasa-

qaat taanna qaqutiguinnaq namminerisaminik isumaqarsimavoq. 

 

Taamaattorli partii qinigaaffiup ingerlanerani Inatsisartunut ilaasortaatitaarutissagaluarpat im-

mikkut piumasaqaat tamanna aamma isumaqarpoq partii tullianik qinersinermi qinigassan-

ngortitsisinnaassaguni qinersisartunit 1.000-it missaannit atsiornernik katersisariaqarnera. 

Taamaalilluni suli ilaasortaatitaqarnissamik piumasaqaatip imaannaanngitsumik inissisimaneq 

– partiip pineqartup Inatsisartuni allaffeqarani, pisortanit partiimut tapiissutisisinnaanani allat-

toqarfeqarnikkullu ikiorserneqarsinnaanani - ajornerulersiinnartarpaa. 

 

Partiit allat qinigaaffimmi kingullermisut Atassutitut inissinnissaat pinngitsoortinniarlugu 

Atassutip inatsisissatut siunnersuutip matuma saqqummiunneqarnissaa suliassamisut isigi-

simavaa. 

 

Allannguutip qulaani taaneqartup saniatigut siunnersuutikkut inatsisartut inatsisaat nutarter-

neqarpoq, taamaalilluni inatsisartut inatsisaanni inatsisinut atuukkunnaarsinneqarsimasunut 

allanillu taarserneqarsimasunut innersuussinerit malitsitut iluarsineqartarlutik, taamatullu 

aamma inatsisartut inatsisaanni taaguutit namminersorneq pillugu inatsimmi taaguutinut naa-

pertuuttunngortinneqarlutik. 

 

Inatsisissatut siunnersuut, tunuliaqutai kingunerisassaalu sukumiinerusumik misissuataar-

nissaannut inatsisissatut siunnersuummut nassuiaatit innersuussutigissavakka. 

 

Taamatut oqaaseqarlunga siunnersuut Inatsisartunut suliarisassanngortippara, neriullunga par-

tiit Naalakkersuisullu siunnersuummik tapersersuiumaartut. 


